
MOLTAÍ

Iarrann an Coiste um Rialú Buiséadach ar an gCoiste um Ghnóthaí Eachtracha, ar an gCoiste 
um Fhorbairt agus ar an gCoiste um Buiséid, mar na coistí atá freagrach, na moltaí seo a 
leanas a ionchorprú ina dtairiscint i gcomhair rúin:

A. de bhrí gur neartaigh Conradh Liospóin ról Pharlaimint na hEorpa chun 
comhleanúnachas agus cuntasacht dhaonlathach a áirithiú;

B. de bhrí, trí chistí iontaobhais a bhunú agus trí dhul níos faide ná rialacha buiséadacha 
AE, go mbaintear an bonn ó phrionsabal an bhuiséid aonair agus go gcruthaítear roinnt 
saincheisteanna i dtéarmaí bainistíochta fónta airgeadais, trédhearcachta agus 
cuntasachta; de bhrí go n-úsáidtear na ceithre Chiste AE (EUTFanna)1 atá ann cheana 
féin mar shásra maoiniúcháin chun bearta idirnáisiúnta comhair a chur chun feidhme; de 
bhrí go méadaíonn sé sin castacht na struchtúr airgeadais, rud a d’fhéadfadh 
neamhéifeachtúlachtaí oibríochtúla a bheith mar thoradh uirthi;

C. de bhrí nach ionann an tSaoráid do Dhídeanaithe sa Tuirc (FRT) agus EUTFanna, go 
príomha toisc go bhfuil sí leabaithe fós laistigh de bhuiséad AE;

D. de bhrí, dar leis an gCoimisiún, go bhfuil FRT ceaptha chun ionstraimí airgeadais AE 
atá ann cheana a chomhordú ionas go slógfar iad ar bhealach comhleanúnach chun 
aghaidh a thabhairt ar riachtanais dídeánaithe;

E. de bhrí gur chomhaontaigh Parlaimint na hEorpa gur cheart leath de chaiteachas FRT a 
íoc as buiséad AE, arb ionann é agus EUR 3 billiún don tréimhse 2016-2019;

1. á thabhairt dá aire go bhfuil na EUTFanna ceaptha chun freagra tapa a thabhairt ar 
imthosca dúshlánacha agus chun solúbhthacht an chistithe a mhéadú, rud a fhágann go 
bhfuil sé deacair a fháil amach2 céard iad na héigeandálaí nithiúla, an chaoi a bhfuil 
aghaidh á tabhairt leis an gcistiú breise orthu sin, agus chun grinnscrúdú cáilíochtúil ar a 
dtorthaí ar an láthair a áirithiú; á athdhearbhú, dá bhrí sin, gur cheart a mheas gur 
ionstraimí eisceachtúla nó ionstraimí faoi stiúir éigeandála iad na hionstraimí sin ar 
cheart údar maith a bheith lena mbreisluach agus lena n-éifeachtaí ar an láthair agus gur 
cheart faireachán cuí a dhéanamh orthu;

2. á chur i bhfáth nach mór do AE a áirithiú i gcónaí go ndéanann tionscadail agus cláir de 
chuid EUTF cearta an duine a chur chun cinn agus a chosaint; á mheas nach mór córais 
láidre a chur ar bun chun faireachán a dhéanamh ar an tionchair ar chearta an duine, mar 
aon le córas cuntasachta a chur ar bun a bhfuil táscairí sonracha i gceist leis chun 
sáruithe ar an dlí idirnáisiúnta a chosc agus aghaidh a thabhairt orthu;

1 An Ciste Iontaobhais Éigeandála don Afraic, Ciste Iontaobhais Bêkou, an Ciste Iontaobhais 
don Cholóim, agus an Ciste Iontaobhais Réigiúnach mar fhreagairt don ghéarchéim sa tSiria. 
2 Staidéar ón Roinn Beartais um Ghnóthaí Buiséadacha, Bealtaine 2018 dar teideal ‘Oversight and Management 
of the EU Trust Funds: Democratic Accountability Challenges and Promising Practices’[Maoirseacht agus 
Bainistiú Chistí Iontaobhais AE: Dúshláin don Chuntasacht Dhaonlathach agus Cleachtais a bhfuil Gealladh 
Fúthu].

3. á chur i bhfáth gur tháinig an gá le EUTFanna a chruthú chun cinn mar thoradh go 
páirteach ar an bhfíoras nach bhfuil buiséad AE solúbtha go leor agus go bhfuil easpa 
deiseanna ann chun riachtanais gan choinne a chistiú i roinnt réimsí;

4. á mheabhrú di Tuarascáil Speisialta (CIE) Uimh. 27/2018 ó Chúirt Iniúchóirí na hEorpa 
dar teideal ‘the Facility for Refugees in Turkey: helpful support, but improvements 
needed to deliver more value for money’ [an tSaoráid do Dhídeanaithe sa Tuirc: 
tacaíocht chabhrach, ach gá le feabhsuithe chun luach ar airgead a chur ar fáil]; ag 
tabhairt dá aire thorthaí na tuarascála, cé go ndearnadh na tionscadail a ndearnadh 
iniúchadh orthu tacaíocht chabhrach a sholáthar do dhídeánaithe agus gur baineadh 
torthaí a bhformhór amach, nach raibh na torthaí a rabhthas ag súil leo bainte amach ag 
leath díobh; á thabhairt dá aire, ina theannta sin, go raibh an faireachán ar na tionscadail 
airgid faoi FRT teoranta toisc nach raibh rochtain ag an gCoimisiún ná ag a 
chomhpháirtithe cur chun feidhme sna Náisiúin Aontaithe ar phríomhshonraí tairbhí; á 
chur in iúl gur geal leis gur cuireadh roinnt de na moltaí sa tuarascáil ó CIE san áireamh 
i gclársceidealú an dara tráinse de FRT; á iarraidh ar an gCoimisiún tuarascáil bhreise a 
thabhairt ar chur chun feidhme na moltaí ó CIE i gcomhthéacs an nós imeachta 
urscaoilte;

5. á áitiú go láidir gur gá a áirithiú mar ábhar tosaíochta go bhfuil cur chun feidhme FRT 
agus EUTFanna comhsheasmhach le prionsabail ghinearálta agus gealltanais dhlíthiúla 
AE arna leagan síos sna Conarthaí, mar aon le beartais agus cuspóirí AE, lena n-áirítear 
an daonlathas, an smacht reachta agus cearta an duine; á chur i bhfios go láidir gur gá a 
áirithiú go mbainfear amach na cuspóirí sin;

6. ag tabhairt dá aire Thuarascáil Speisialta Uimh. 27/2018 ó EIC ar FRT, inar thángthas 
ar an gconclúid go bhféadfadh an tsaoráid a bheith ní b’éifeachtaí agus go bhféadfadh sí 
luach níos mó ar airgead a bhaint amach; á mheas go bhféadfaí tuilleadh feabhais a 
dhéanamh i dtéarmaí éifeachtúlacht tionscadal daonnúil;

7. á iarraidh ar an gCoimisiún faireachán leanúnach a dhéanamh féachaint an bhfuil FRT á 
chur chun feidhme i gcomhréir le prionsabail na dea-bhainistíochta airgeadais, na 
trédhearcachta, na comhréireachta, agus na córa neamh-idirdhealaithe agus 
comhionainne agus urraim iomlán á thabhairt do cheart na Parlaiminte chun grinnscrúdú 
agus rialú a fheidhmiú ar chistiú AE;

8. á chur in iúl gur cúis mhór bhuartha dó, agus iarracht á dhéanamh aige faireachán a 
dhéanamh ar thionscadail dhaonnúla, gur chuir údaráis na Tuirce bac ar an gCoimisiún 
trína dhiúltiú rochtain a dheonú dó ar shonraí maidir le tairbhithe an dá thionscadal 
cúnaimh airgid; á chur in iúl gur oth leis nach bhféadfaí na tairbhithe sin a rianú mar 
thoradh air sin;

9. á chur in iúl gur oth leis nár cumhdaíodh go leordhóthanach riachtanais na ndídeánaithe 
a bhaineann le bonneagar bardasach agus tacaíocht shocheacnamaíoch faoi FRT3; á 
iarraidh ar an gCoimisiún , dá bhrí sin, aghaidh níos fearr a thabhairt ar na riachtanais 
sin d’fhonn feabhas a chur ar chuíchóiriú agus ar chomhlántacht an chúnaimh a 
sholáthraítear; á mheabhrú, ina theannta sin, gur gá rochtain chomhionann ar oideachas 

3 Tuarascáil Speisialta Uimh. 27/2018 ó CIE.

agus ar oiliúint, ar shláinte, ar chosaint agus ar bhunriachtanais eile a áirithiú, agus aird 
ar leith á tabhairt ar chailíní agus ar mhná óga;

10. á chur in iúl gur geal leis an chéad tráinse de FRT, go háirithe an Líontáin Éigeandála 
Shábhála Shóisialta (ESSN) – an tionscadal daonnúil is mó atá á bhainistiú ag an 
gCoimisiún; á chur in iúl gur geal leis dul chun cinn an dara tráinse, lena n-éascaítear 
aistriú de réir a chéile ó chúnamh daonnúil go cúnamh forbartha;

11. á chur i bhfios go láidir tionchar dearfach FRT do na spriocghrúpaí leochaileacha, lena 
gcuirtear rochtain ar chúram sláinte, ar oideachas agus ar an gclár lánpháirtíochta agus 
ar chúnamh daonnúil ar fáil do níos mó ná 1.8 milliún duine;

12. á chur i bhfáth a dhúshlánaí atá an timpeallacht oibre a dtugann eagraíochtaí 
neamhrialtasacha (ENRanna) aghaidh orthu i gcur chun feidhme FRT; á iarraidh ar an 
gCoimisiún aghaidh a thabhairt ar an ngá atá le feabhas a chur ar an timpeallacht 
oibriúcháin d’eagraíochtaí na sochaí sibhialta, lena n-áirítear trí leanúint lena idirphlé le 
húdaráis na Tuirce maidir le saincheisteanna a bhaineann le clárú agus ceadanna;

13. á chur in iúl gur geal leis na tuarascálacha faireacháin a cuireadh ar fáil tríd Chreat FRT 
le haghaidh Torthaí; á chur i bhfios go láidir gur gá dianfhaireachán a dhéanamh ar 
chleachtais agus ar iniúchtaí ex ante agus ex post, lena n-áirítear sa Tuirc, chun a áirithiú 
go gcomhlíonfar an Rialachán Airgeadais agus chun rialú agus rochtain ar EIC, ar an 
Oifig Eorpach Frith-Chalaoise agus Oifig an Ionchúisitheora Phoiblí Eorpaigh a ráthú; á 
iarraidh ar an gCoimisiún dlús a chur leis an tuairisciú ar FRT agus an fhaisnéis uile is 
gá a sholáthar chun go bhféadfaidh Parlaimint na hEorpa a ceart grinnscrúdaithe agus 
rialaithe a fheidhmiú; á iarraidh ar an gCoimisiún a áirithiú go rachaidh cistí FRT a fhad 
leis na tairbhithe cearta, go ndíreofar go sonrach ar thionscadail dídeánaithe agus nach 
n-úsáidfear é chun aon chríocha eile; á mheabhrú, sa chomhthéacs sin, a thábhachtaí atá 
inrochtaineacht phríomhshonraí tairbhithe agus inrianaitheacht chistiú AE agus á 
iarraidh ar an gCoimisiún an mheastóireacht mheántéarma straitéiseach ar FRT atá 
bearthaithe a thíolacadh; á éileamh, thairis sin, go ndéanfaidh údaráis na Tuirce rochtain 
iomlán a dheonú do chomhpháirtithe ar shonraí maidir le tairbhithe incháilithe cur chun 
feidhme chun cuntasacht agus éifeachtúlacht chreat faireacháin na dtionscadal 
suaitheanta a fheabhsú4;

14. á thabhairt dá aire, agus gur cúis bhuartha di, go bhfuil moilliú suntasach ar dhul chun 
cinn ar ghníomhaíochtaí aonair agus ar FRT ina iomlán mar thoradh ar ghéarchéim 
COVID-19, rud a fhágann go meastar go mbeidh moill idir 3 agus 12 mhí ar an gcur 
chun feidhme ó Mheitheamh 2020; á chur i bhfios go láidir, dar leis an tuarascáil 
faireacháin ó mí na Samhna 2020, gurb iad na dídeánaithe is leochailí atá ag obair san 
earnáil neamhfhoirmiúil a ndéantar an difear is measa dóibh; á chur in iúl gur oth leis go 
bhfuil fionraí gníomhaíochtaí i bpearsa, amhail réimsí an chomhtháthaithe shóisialta, an 
teagaisc teanga agus na tacaíochta síceasóisialta, tar éis difear díréireach a dhéanamh do 
dhídeanaithe ar mná iad;

15. á mheabhrú gur ionstraimí solúbtha iad EUTFanna lena gceadaítear cur chun feidhme 
pras, éifeachtach agus éifeachtúil tionscadal i gcreat an chúnaimh dhaonnúil agus 

4 Ibid.

géarchéimeanna, agus bainistiú fónta aigeadais a áirithiú;

16. ag aithint na ndeacrachtaí a bhaineann leis an gcineál sin gnóthais, mar gheall ar thosca 
éagsúla amhail éagsúlacht na spriocghrúpaí agus an tsuímh;

17. á chur i bhfáth go mbeidh na gníomhaíochtaí faoi gach sraith de FRT níos fearr agus 
níos inbhuanaithí agus go mbainfidh siad luach níos mó ar airgead amach más rud é go 
mbeidh mar chuid de chur chuige comhtháite;

18. á iarraidh ar an gCoimisiún treoshuíomh reatha an chúnaimh dhaonnúil a mheas, arb é is 
aidhm leis an bhochtaineacht a laghdú agus a dhíothú ar deireadh agus éifeachtúlacht 
agus faireachán na dtionscadal cúnaimh airgid a fheabhsú;

19. á chur i bhfáth an gá atá le faireachán ar ardchaighdeán agus ag aithint na ndeacrachtaí a 
bhaineann le maoirseacht a dhéanamh ar an dá thionscadal cúnaimh airgid, ós rud é 
nach raibh rochtain ag an gCoimisiún ná ag a chomhpháirtithe NA ar na sonraí 
tairbhithe bunaidh;

20. ag tabhairt dá aire go ndearna AE agus a Bhallstáit iarrachtaí agus bearta chun 
dídeánaithe agus pobail óstacha a thacú sa Tuirc; á iarraidh ar an gCoimisiún a straitéis 
cumarsáide a fheabhsú agus a theagmháil leis an bpobal i gcoitinne a threisiú chun 
feasacht a ardú maidir le hiarrachtaí AE chun eolas ar na gníomhaíochtaí sin agus na 
cuspóirí a bhaineann leo a fheabhsú;

21. á chur i bhfáth nach mór iarrachtaí a dhéanamh chun faireachán a dhéanamh ar 
luachanna agus caighdeáin AE i réimse an chúnaimh do dhídeánaithe agus iad a 
fhorfheidhmiú, rud a chothódh muinín in AE trína léiriú go bhfuil sé in ann a 
aidhmeanna a chur i gcrích;

22. á iarraidh ar an gCoimisiún a chur ar a súile do húdarás na Tuirce nach mór feabhas a 
chur ar an timpeallacht oibre do ENRanna idirnáisiúnta;

23. á iarraidh ar an gCoimisiún beart a dhéanamh i gcoinne iarrachtaí uile na Tuirce úsáid a 
bhaint as FRT mar ghiaráil i gcoinne AE.

